“Ас районкӧд йитӧдъяс!” либӧ “Сенаторлӧн Чужан му!”
Дмитрий Александрович, Федерацияса Сӧветӧ пырӧм бӧрын Ті водзӧ тӧждысянныд асланыд ичӧт Чужан му да Кулӧмдін район вӧсна. Тайӧ ассьыныд чужан мунытӧ, районӧн юрнуӧдігӧн панӧм уджъяснытӧ пыдди пуктӧм либӧ мыйкӧ мӧдтор?
- Ме быдми посёлокын да та вӧсна тӧждыся сикт-грездъяс вӧсна. Ме аддза, мый коми сиктъяслӧн эм позянлун бура сӧвмыны! Дерт, Кулӧмдін район йылысь да сылӧн проектъяс йылысь ме унджык тӧда мукӧд районъяс дорысь. Та вӧсна и позянлуныс сылы отсавны унджык. Шуам, кор 2016 воын юклісны школаяс кыпӧдӧм вылӧ содтӧд федеральнӧй сьӧм, ме дорӧ шыӧдчис Каналан Думаса депутат Ольга Севастьянова, медым тӧдмавны, кутшӧм объектъяс позьӧ лэптыны ӧдйӧ да бура. Ме шуи Визинса школа да Кулӧмдінын ичӧт классъяслы стрӧйба. Сы вӧсна мый тӧді, мый кыкнан объект серти эм бур проектнӧй документация, да и кыкнан районса веськӧдлысьыс зіля уджалӧ. Сэки тайӧ кык школасӧ пыртісны планъясӧ да заводитісны стрӧитны. Кыдзи тӧданныд, колян вося кӧч тӧлысьӧ Кулӧмдінын ичӧт школалысь зданиесӧ пыртісны уджӧ. Уна вын пуктӧма и Помӧсдінса школа серти. Водзті ме проектируйті тайӧ объектсӧ да тӧда, кутшӧм ёна колӧ районлы тайӧ школаыс.
Ичӧт школаӧ ветлігӧн вӧчӧм фото
Эм уна юалӧм да шуасьӧм туйяс серти. Мойвиис-ӧ мыйӧнкӧ отсавны?
- Тайӧ менам уджлӧн медшӧр нырвизьясысь ӧти. Мойвиис отсавны регионлы босьтны федеральнӧй сьӧм Сыктывкарсянь Наръян-Марлань туй стрӧитӧм вылӧ (700 миллион шайт), Ичӧт Слуда гӧгӧрын пос выльмӧдӧм вылӧ (400 миллион гӧгӧр шайт). Отсаси и Дереваннӧй сиктӧдз туй вылӧ сьӧм корсигӧн. Тавося рака да косму тӧлысьяссӧ Коми Республикаса стрӧитчан министерствоӧн юрнуӧдыськӧд уджалім Дереваннӧйӧдз туй вылӧ федеральнӧй сьӧм бергӧдӧм серти, сы вӧсна мый зэръяс вӧсна стрӧитӧмыс нюжаліс. Слабог, ставыс артмис, да сьӧмсӧ вермим бергӧдны – ӧні мунӧны туй серти уджъяс.
Федерацияса Сӧветлӧн фото
Коркӧ, 2016 воын, Ті, медводдзаяс лыдын, вӧлінныд водзмӧстчысьӧн “войтырлӧн сьӧмкуд” гражданалысь ичӧт водзмӧстчӧмъяс збыльмӧдӧмын. Висьталӧй, мый верминныд шедӧдны оланпас тшупӧдын тайӧ нырвизь серти.
- Да, збыльысь 2016 воын нин чужис мӧвп – збыльмӧдны войтырлысь проектъяс. Каналан Сӧветса сьӧмкуд серти комитет, кодӧн ме веськӧдлі, вӧлі дасьтӧ нормативнӧй документъяс, сэсся республикаса Юралысь кутчысис водзмӧстчӧмӧ, и ӧні “Войтырлӧн сьӧмкуд” проект Комиын бура уджалӧ нёльӧд во нин. Кор ме пыри Федерацияса Сӧветӧ, шуи водзӧ нуӧдны тайӧ нырвизьсӧ. Ми котыртім уджалан группа, кодӧн ме веськӧдла. Нуӧдам лӧсялана уджъяс. Кыдз шедӧдӧмтор, 3 воӧн регионъяслӧн лыдыс, кӧні эм войтырлӧн сьӧмкудъяс, содіс 37-сянь 69-ӧдз, дасьтӧма тайӧ нырвизь серти федеральнӧй оланпас. Нимкодь, мый 2017 воын Уфаын БРИКС-лӧн конференция дырйи ме петкӧдлі сьӧмкуд сӧвмӧдӧмын водзмӧстчӧм серти Россиялысь опытсӧ мукӧд странаысь воысь участвуйтысьяслы – Индияысь, Китайысь, Португалияысь да мукӧдлаысь.
БРИКС-лӧн фото
Нӧшта зэв тӧдчана Тіян водзмӧстчӧм – тайӧ вынсьӧдны оланпасӧн “вӧр керкаяс” стрӧитӧм. Колӧ-ӧ кутны лача, мый регыд ми аддзам федеральнӧй оланпас?
- Тшӧкыда, Кулӧмдін районӧ волігӧн, вӧралысьяс юасьӧны менсьым, кыдзи мунӧ оланпас серти уджыс. Вӧр керкаяс вӧсна ме весиг аддзысьлі странаса Вӧр-ва озырлун министр Дмитрий Кобылкинкӧд. Сійӧ ошкис миянлысь водзмӧстчӧмсӧ, эз сӧмын кыдз чина морт, но и кыдз национальнӧй регионӧн коркӧя юрнуӧдысь, да и ачыс сійӧ вӧралысь. Но мытшӧдыс ӧні сыын, мый абу став регионыс сӧглас оланпас балакӧд. Уна субъект чайтӧ, мый примитасны кӧ оланпассӧ, кутасны оланпас вуджӧмӧн керавны вӧр, ёгӧсьтны мутас, сетасны оланпас вын “вӧрса дворечьяслы”. А ме чайта, мый кор мутаслӧн лоас кӧзяин, то ставыс лоас лада. Ми огӧ сувтӧй. Эм ӧткымын шыӧдчӧм Коми, Карелияса, Красноярскса кыйсян-вӧралан ӧткотыръяссянь. Найӧ вӧзйӧны водзӧ нуӧдны тайӧ уджсӧ. Та вӧсна сенатор-уджъёртъяскӧд ӧтув помӧдз лӧсьӧдім оланпас баласӧ вӧралысьяслы да чери кыйысьяслы недыр кадколастӧ олӧм вылӧ вӧрса стрӧйбаяс пасйӧмсӧ кокньӧдан юкӧнын. Матысса кадӧ оланпас баласӧ ыстам видлалӧм вылӧ Веськӧдлан котырӧ.
Вӧр-вакӧд йитӧдын фото
Муниципалитетӧн юрнуӧдігӧн Ті зілинныд сӧвмӧдны культура юкӧн. Мыйӧн артмис отсавны оланпас тшупӧдын?
- О! Тайӧ торъя история! 2019 вося сора тӧлысьӧ Кулӧмдінса культура керкаяс йылысь тӧдмалісны страна пасьтала. Ме сёрниті пленарнӧй заседание вылын сы йылысь, мый сиктса клубъяс оз вермыны ньӧбны онлайн-кассаяс, кыдзи корӧ оланпас. Лыдпасъяссӧ, кутшӧмъясӧс ме шуи, босьті чужан посёлокысь. Сёрниыс сэтшӧма мӧрччис сенаторъяслы, мый Федерацияса Сӧветӧн Веськӧдлысь сетіс лӧсялана тшӧктӧм. Ми ӧдйӧ дасьтім оланпас, мый мездӧ сиктса культура учреждениеяссӧ контрольно-кассӧвӧй техникаӧн вӧдитчӧмысь, дорйим сійӧс да примитім. Тайӧ сетіс позянлун Коми Республикаса культура керкаяслы видзтыны 30 миллион гӧгӧр шайт.
Таво миянлы вӧлі нимкодь видзӧдны “Россия-24” федеральнӧй телеканалті Сӧветскӧй Союзса Герой, Немдінын чужлӧм Георгий Фёдорович Тимушев йылысь фильм-сюжет. Тайӧ вӧлі Тіянлӧн водзмӧстчӧм?
- Ме дорӧ шыӧдчисны “Вместе РФ” телеканалса веськӧдлысьяс. Найӧ вӧзйисны висьтавны мыйкӧ Война йылысь. Сэки чужис мӧвп висьтавны да петкӧдлыны сійӧ местаяссӧ, кӧні чужисны геройяс. Фильмсӧ дасьтыны отсаліс став районыс, Георгий Фёдоровичлӧн рӧдвужыс. Ме чайта да, артмис, да зэв нимкодь, мый майся гажъяс дырйи фильмсӧ петкӧдлісны странаса шӧр телеканалъясті. Фильмыс – миян герой йылысь, миян муын чужысь йылысь, миян Кулӧмдін район йылысь. Ми зэв ёна нимкодясям таӧн!
Тшӧкыда-ӧ воланныд гортӧ, бать-мам дорӧ? Матыссаяс, кӧнкӧ, тшӧкыда юасьӧны удж йылысь?
- Тшӧкыдакодь волывла Діасеръяӧ. Волысьны матыссаяскӧд, олыштны вӧр-вакӧд йитӧдын, да и овмӧс нуӧдны. Удж йылысь оз ёна юасьны, бать-мам пыр видзӧдӧны “Вместе РФ” Федерацияса Сӧветлысь телеканал да уна мый тӧдмалӧны весиг меысь водзджык. Тшӧкыда телефон пыр мамӧ шуӧ: “А ми аддзылім тэнӧ телевизор пыр”! Медсясӧ ме юася налӧн делӧяс йылысь. Батьӧ уджалӧ пилорамаын, мамӧ веськӧдлӧ Ветеранъяслӧн сӧветӧн. Мукӧддырйи артмывлӧ налы отсавны налӧн уджын. Районса ветеранъяслӧн ӧтмунӧмлӧн олӧмӧ тшӧтш пырӧдча. Отсася кыдз верма, волывла налӧн мероприятиеяс вылӧ.
Мамкӧд да аттьӧалӧмкӧд фото
Дмитрий Александрович, Ті уна кад вичмӧдлінныд спортлы – веськӧдлінныд районын футбольнӧй федерацияӧн. Тіян дырйи стрӧитісны “Олимпик” спорт комплекс. А артмӧ-ӧ сины кад спортлы Москваын?
- Меным спорт – тайӧ олӧм юкӧн. Федерацияса Сӧветын зэв спортивнӧй коллектив да спортын менам кужанлунъясӧ тані лӧсялісны. Пырӧдча кыдз тренировкаясӧ, сідзи и ордйысьӧмъясӧ. Сідз, Федерацияса Сӧветлӧн командакӧд лои вермысьӧн кар-геройяс пӧвстын футбол серти турнирын (11 команда пӧвстын). Турнирыс вӧлі Питерын. Таво волейбол серти ордйысьӧмъясын став федеральнӧй власьт органъяс пӧвстын Вылыс Палаталӧн миян команда босьтіс мӧд места. Вермис миянӧс сӧмын Федеральнӧй вот служба, но кыдзи нӧ налы он ворссьы? (нюмъялӧ)
Фото, кӧні ми футбольнӧй формаӧн да В.И. Матвиенко
Тіянлы, кыдз сиктса олысьлы, мый медся ёна оз тырмы Москваын?
- Яръюгыд шонді югдандор дырйи, би гӧрд рӧмӧн шонділӧн пуксьӧм, лэбачьяслӧн асывнас дзользьӧм, юргысь лӧньлун, матыссаяскӧд да ёртъяскӧд волысьӧм...
